
Foreword 

The papers compiled in these e-proceedings are papers presented online at Technology, 

Science, Social Sciences and Humanities International Conference 2022 (TeSSHI 2022) held on 

30 June 2022 at Universiti Teknologi MARA (UiTM) Cawangan Kedah, Kedah, Malaysia. With 

the theme, Reengineering Knowledge and Creativity for Global Excellence, the conference 

has brought together presenters of diverse background who shared their conceptual and 

empirical papers in broad areas that are subsumed under the fields of Technology, Science, 

Social Sciences and Humanities. These e-proceedings comprise current researches that were 

undertaken with the rigorous endeavour of knowledge enhancement to ensure that the world of 

academia will continue to flourish. It is thus hoped that readers will significantly benefit from 

knowledge contained in these proceedings. 

 

TeSSHI 2022 and these e-proceedings would not have been possible without the great efforts 

from the presenters, and the generous support from the TeSSHI 2022 committee members and 

the Rector of UiTM Cawangan Kedah, Prof. Dr. Mohamad Abdullah Hemdi. A heartfelt gratitude 

is extended to all involved. It is hoped that these e-proceedings will be an impetus to stimulate 

futher studies and research that benefit the society at large. 

ABSTRAK 
 
Wakaf merupakan sektor ekonomi ketiga yang menjadi instrumen dalam membantu kerajaan 

untuk memajukan sosio ekonomi di Malaysia. Pelbagai agenda berkaitan wakaf dirancang dan 
dilaksanakan oleh pelbagai pihak bagi merealisasikan matlamat wakaf. Namun, setiap agenda 
wakaf yang dirancang dan bakal dilaksanakan adalah tertakluk kepada perundangan wakaf sedia 
ada agar ia tidak tersasar daripada prinsip wakaf sebenar. Evolusi perundangan wakaf di Malaysia 
memberi kesan positif terhadap agenda wakaf untuk terus lestari. Namun, dalam dunia globalisasi 
masa kini, undang-undang wakaf sedia perlu lebih komprehensif agar isu yang timbul dapat 
diselesaikan dan tadbir urus wakaf dapat diperkasakan. Oleh itu, objektif kajian ini adalah untuk 
mengkaji perkembangan urustadbir dan perundangan wakaf di Malaysia dahulu dan masa kini. 
Kajian ini merupakan kajian konseptual yang menggunakan kutipan data perpustakaan dan kaedah 
analisis dokumen. Melalui kajian ini diharapkan dapat memberi kefahaman kepada semua pihak 
yang terlibat dalam usaha menjadikan wakaf sebagai instrumen dalam sektor ekonomi dan 
seterusnya isu-isu berkaitan urustadbir dan perundangan dapat dielakkan.   

 
Kata Kunci: Evolusi, Majlis Agama Islam, Tadbir Urus, Wakaf, Undang-Udang,  
 

PENGENALAN 
 
Wakaf merupakan instrumen penting dalam pembangunan sosio-ekonom negara dan umat 

Islam. Mekanisme wakaf sebagai instrumen pembangunan adalah sangat relevan dan memerlukan 
pendekatan yang dinamik dalam menguruskan ekonomi masyarakat pada hari ini. Wakaf perlu 
dibangunkan kerana ia merupakan sumbangan kebajikan secara kekal dan berterusan yang mampu 
menjana pembangunan negara. Pembangunan wakaf bukan sahaja untuk tujuan keagamaan 
semata-mata malahan meliputi aspek pendidikan, kesihatan, ekonomi, sosial, keusahwanan dan 
lain-lain. Bagi memastikan kelestarian wakaf, pihak pengurusan perlu memperkemaskan dan 
merancang pembangunan wakaf dengan lebih bersistematik agar pelbagai manfaat dapat dinikmati 
oleh umat Islam. Hal ini kerana, pengurusan wakaf yang efektif mampu memberi sumbangan yang 

mailto:roha427@uitm.edu.my
mailto:zulhelmey511@uitm.edu.my
mailto:afiffudin@uitm.edu.my
mailto:farahdinafazial@uitm.edu.my

besar terhadap kesejahteraan umat Islam dengan memberi akses kepada pertumbuhan infrastruktur 
asas yang diperlukan oleh setiap ahli dalam sesebuah masyarakat.  

Pada peringkat permulaan pentadbiran di Malaysia, tidak terdapat bukti yang tepat berhubung 
dengan bentuk pengurusan harta wakaf. Pengurusan harta wakaf pada ketika itu adalah di antara 
pewakaf atau pemimpin masyarakat tempatan yang terlibat dalam aktiviti keagamaan seperti kadi, 
imam, ketua kampung, penghulu mahupun jawatankuasa masjid. Pewakaf biasanya akan akan 
mewakafkan hartanya secara lisan dengan disaksikan oleh beberapa individu yang beragama Islam 
yang amanah. Seterusnya, orang yang dipertanggungjawabkan itu akan melantik pengurus wakaf 
sama ada dalam bentuk individu atau berkumpulan bagi menguruskan harta wakaf tersebut. Namun 
begitu, antara kelemahan sistem pengurusan wakaf pada tradisional ialah tidak adanya bukti bertulis 
berkenaan dengan harta yang di wakafkan. Perkara ini menyebabkan timbul pelbagai masalah 
seperti harta wakaf yang tidak didaftarkan dan masih kekal di atas nama pewakaf. Akibatnya, jika 
berlaku kematian pewakaf maka harta wakaf tersebut tidak diketahui oleh pihak lain akan statusnya 
menyebabkan tanah tersebut dituntut semula oleh waris (Ahmad dan Muhammed, 2011). 

Kewujudan institusi wakaf di Malaysia dilihat dapat membantu dalam memperkemaskan 
pengurusan dan pembangunan wakaf. Wakaf berada di bawah bidang kuasa Majlis Agama Islam 
Negeri (MAIN) yang juga merupakan pemegang amanah tunggal bagi perkara yang berkaitan dan 
menguruskan wakaf mengikut panduan yang digariskan dalam perundangan wakaf.  MAIN juga 
mempunyai kuasa dalam melantik perbadanan di bawah mereka untuk membantu dalam 
merancakkan lagi pembangunan dan pengurusan wakaf di Malaysia (Mahmood et al.2017). 
Perundangan dan enakmen wakaf bagi setiap negeri adalah berbeza mengikut negeri masing-
masing menyebabkan corak pengurusan wakaf bagi setiap negeri juga akan berbeza. Secara 
umumnya, terdapat beberapa isu perundangan dan urus tadbir yang telah merencatkan 
pembangunan harta wakaf antaranya ialah ketidakseragaman undang-undang, lokasi yang kurang 
stategik dan tiada enakmen khusus berkaitan pengurusan dan pentadbiran wakaf di negeri-negeri. 
Ketiadaan enakmen khusus ini menyebabkan tiada perincian tentang tatacara pengurusan dan 
pentadbiran wakaf. Pembangunan harta wakaf tidak akan berjalan lancar tanpa memperkemaskan 
aspek perundangan yang berkaitan dengan wakaf. 
 

ASAS PENSYARIATAN WAKAF DAN HUBUNGANNYA DENGAN MAQASID SYARIAH  
 
Hukum syarak yang diturunkan oleh Allah SWT merupakan pensyariatan yang sungguh 

istimewa. Selain tujuan untuk membuktikan ketaatan manusia kepada Allah SWT dengan hukum 
wajib dan haram, terdapat pensyariatan yang dikategorikan dalam kategori makruh, sunat dan 
harus. Antara peranan hukum syarak yang diturunkan oleh Allah SWT adalah untuk memelihara 
lima aspek utama iaitu memelihara agama, memelihara nyawa, memelihara akal, memelihara nasab 
serta memelihara harta (Aizuddin, 2015). Para ulama mengklasifikasikan kategori tersebut 
berdasarkan kepada dalil-dalil daripada al-Quran dan telah membahaskannya dalam satu disiplin 
ilmu yang dikenali dengan Maqasid Syariah. 

Dalam konteks ibadah, terdapat satu amalan yang mampu memelihara dan mengekalkan 
harta umat Islam selamanya-lamanya. Amalan tersebut dinamakan dengan istilah wakaf. Namun, 
wakaf bukan merupakan ibadah wajib yang perlu dilaksanakan oleh seluruh umat Islam, bahkan ia 
hanya satu kelebihan bagi sesiapa yang inginkan ganjaran pahala. Walaupun wakaf bukan 
merupakan ibadah wajib, namun ianya sangat unik. Ini kerana wakaf bukan hanya mampu 
mengekalkan harta umat Islam, malah menjamin penggunaannya kepada pihak yang ditentukan 
dan juga mengalirkan pahala secara berterusan kepada pihak pewakaf. Jika diamati, terma wakaf 
tidak disebutkan secara khusus dalam al-Quran mahupun hadis, namun para ulama bersepakat ke 
atas pensyariatan wakaf berdasarkan kepada penelitian ke atas beberapa dalil daripada al-Quran 
dan juga hadis. Antara dalil yang menjadi hujah para ulama dalam mentafsirkan amalah wakaf 
adalah firmah Allah SWT di dalam al-Qur’an melalui surah al-Imran ayat 92 yang bermaksud, 

Kamu tidak sekali-kali akan dapat mencapai (hakikat) kebajikan dan kebaktian (yang sempurna) 
sebelum kamu dermakan sebahagian dari apa yang kamu sayangi dan sesuatu apa jua yang kamu 
dermakan maka sesungguhnya Allah mengetahuinya.  

Allah SWT juga berfirman dengan ayat al-Qur’an dalam surah al-Baqarah ayat 261 yang 
bermaksud, 

Bandingan (derma) orang-orang yang membelanjakan hartanya pada jalan Allah, ialah sama 
seperti sebiji benih yang tumbuh menerbitkan tujuh tangkai; tiap-tiap tangkai itu pula 
mengandungi seratus biji. Dan (ingatlah) Allah akan melipatgandakan pahala bagi sesiapa 
yang dikehendakiNya, dan Allah Maha luas (rahmat) kurniaNya, lagi meliputi ilmu 
pengetahuanNya. 
 
Dalil pensyariatan wakaf juga dikuatkan dengan ayat al-Qur’an dalam al-Baqarah ayat 215 

yang bermaksud,  
Mereka bertanya kepadamu (Wahai Muhammad): apakah yang akan mereka belanjakan (dan 
kepada siapakah)? Katakanlah: Apa jua harta benda (yang halal) yang kamu belanjakan maka 
berikanlah kepada: kedua-dua ibu bapa, dan kaum kerabat, dan anak-anak yatim, dan orang-
orang miskin, dan orang-orang yang terlantar dalam perjalanan. Dan (ingatlah), apa jua yang 
kamu buat daripada jenis-jenis kebaikan, maka sesungguhnya Allah sentiasa mengetahuinya 
(dan akan membalas dengan sebaik-baiknya). 
 
Adapun dari sudut hadis, antara sabda Rasulullah SAW yang menjadi dalil kepada 

pensyariatan wakaf dan menjadi sandaran bagi umat Islam untuk melakukannya adalah melalui 
hadis di bawah yang bermaksud 

Apabila mati seorang manusia, maka terputuslah segala amalannya, melainkan dari tiga 
perkara, iaitu sedekah jariah, atau ilmu yang bermanfaat dengannya atau anak yang soleh 
yang mendoakannya. 
 
Para ulama menjelaskan bahawa hadis ini menjadi dalil asal pensyariatan wakaf dan ganjaran 

bagi sesiapa yang melaksanakannya adalah sangat besar. Para ulama juga mentafsirkan bahawa 
maksud “sedekah jariah” dalam hadith di atas adalah bermaksud wakaf.  

Rasulullah SAW juga telah bersabda yang bermaksud, 
Sesungguhnya di antara apa yang dijumpai oleh seseorang mukmin dari amalannya dan 
kebaikannya setelah dia mati itu adalah ilmu yang disebarkannya, anak soleh yang 
ditinggalkannya, mushaf yang diwariskannya, masjid yang didirikannya, rumah yang dibina 
untuk ibnu sabil, sungai yang dialirkannya atau sedekah yang dikeluarkan dari hartanya di 
waktu ia sihat dan semasa hidupnya, memberi pahala kepadanya setelah dia meninggal 
dunia. 

 
 
EVOLUSI TADBIR URUS WAKAF DI MALAYSIA DAHULU HINGGA KINI  
 

Pentadbiran wakaf di Malaysia telah lama wujud bermula daripada sebelum kedatangan 
British ke Tanah Melayu. Evolusi perundangan ini boleh dibahagikan kepada fasa pra penjajahan, 
fasa semasa penjajahan dan fasa pasca penjajahan atau keadaan selepas kemerdekaan. 
 

Pra Penjajahan 

 
Sejarah membuktikan bahawa undang-undang yang diguna pakai sebelum kedatangan 

penjajah adalah berteraskan adat dan juga undang-undang Islam. Pengaruh undang-undang islam 
ini adalah kerana agama Islam telah berkembang di Asia Tenggara sejak abad ke 13 dan mula 
bertapak di Melaka pada abad ke 15 (Mohd Awal, 2004). Kerajaan Melayu Melaka adalah kerajaan 
pertama yang mengistiharkan Islam sebagai agama rasmi dan prinsip undang-undang Islam 
digunakan dalam menyelesaikan konflik yang belaku dalam masyarakat ketika itu (Md Dahlan & 
Kamarudin, 2006). Melaka pada waktu tersebut mengguna pakai Hukum Kanun Melaka yang 

berasaskan undang-undang Islam. Dalam masa yang sama, beberapa undang-undang lain juga 
wujud seperti Undang-Undang Johor, Hukum Kanun Pahang, dan Undang-Undang Kedah pada 
ketika itu. 

Selain undang-undang Islam, undang-undang yang diguna pakai pada waktu tersebut juga 
mengandungi elemen adat melayu yang diserap masuk sebagai sebahagian daripada undang-
undang yang digunakan (Abdul Rashid, 2013). Walaupun kedua-dua undang-undang tidak bertulis 
ini menjadi sumber utama rujukan dalam penyelesaian konflik, tiada rekod menunjukkan undang-
undang berkaitan pentadbiran wakaf secara bertulis diamalkan di negeri-negeri melayu pada waktu 
ini. Namun begitu, oleh kerana wakaf adalah perkara yang berkait dengan hukum dan amalan dalam 
Islam, difahamkan hanya prinsip perundangan Islam yang boleh diguna pakai untuk menyelesaikan 
konflik berkaitan wakaf pada waktu tersebut (Md Dahlan & Kamarudin, 2006) sebagaimana 
kedudukan undang-undang Islam sebagai undang-undang negeri seperti diputuskan di dalam kes 
Ramah v Laton [1927] 6 FMSLR 128. Permasalahan berkaitan wakaf yang wujud ketika itu 
diselesaikan dengan menggunakan undang-undang Islam. Kedudukan undang-undang Islam di 
Melaka juga tidak berubah malah diteruskan penggunaannya semasa pemerintahan Portugis dan 
Belanda (Othman, 2013). 
 

Semasa Penjajahan  

 
Zaman penjajahan bermula di Tanah Melayu apabila Melaka ditawan oleh Portugis, dan 

kemudiannya diikuti oleh Belanda, British dan Jepun sehinggalah Tanah Melayu merdeka pada 
tahun 1957.Penjajahan Portugis dan Belanda di Melaka tidak memberikan sebarang perubahan dan 
kesan kepada adat, udang-undang dan amalan agama masyarakat Melayu di waktu tersebut dan 
difahami termasuk amalan wasiat dan wakaf yang merupakan sebahagian daripada agama Islam. 
Masyarakat melayu dibenarkan mengamalkan undang-undang mereka sendiri dan bebas 
meneruskan amalan mengikut adat yang dipengaruhi oleh undang-undang Islam (Mohamed & 
Sulong, 2016). Ini kerana kedua-dua kuasa besar tersebut lebih memfokuskan penjajahan mereka 
dalam aspek ekonomi dan menguasai perdagangan berbanding aspek perundangan. 

Sebenarnya pentadbiran wakaf di negeri-negeri Melayu telah lama wujud walaupun tiada 
rekod dokumentasi. Ini kerana masyarakat melayu telah lama menggunapakai undang-undang adat 
dan juga undang-undang Islam. Cuma pentadbiran wakaf pada waktu tersebut adalah melalui ketua 
komuniti, Imam, jawatankuasa masjid dan mereka yang terlibat dengan urusan agama Islam (Md 
Dahlan & Kamarudin, 2006). Kepakaran mereka akan menjadi rujukan jika berlaku konflik berkaitan 
wakaf dan keputusan yang dibuat berpandukan prinsip undang-undang Islam dan akan mengikat 
pihak-pihak terlibat (Md Dahlan & Kamarudin, 2006). Kedatangan Inggeris di negeri-negeri Melayu 
telah mengubah kedudukan undang-undang Islam dan juga wakaf di Tanah Melayu. Walaupun pada 
ketika itu undang-undang Islam telah digunakan oleh orang-orang Melayu, kedatangan penjajah 
Inggeris telah banyak mengubah kedudukan tersebut (Mohd Awal, 2004). Pihak Inggeris telah 
mencampuri urusan pentadbiran negeri-negeri di Tanah Melayu termasuk soal adat dan agama 
Islam dan memastikan undang-undang Inggeris dapat dilaksanakan.  

Pada tahun 1887 sebagai contoh, Mahkamah Sivil di Johor didalam kes Ashabee & Ors. V. 
Mohamed Hashim & Anor telah memutuskan untuk tidak mengiktiraf wakaf khas yang telah 
ditetapkan. Mahkamah dalam membuat keputusan tersebut telah menafikan konsep wakaf dalam 
agama Islam iaitu mesti berkekalan (in perpetuity) dan mengambil kira aspek kebajikan (charitable 
trust) seperti yang termaktub dalam undang-undang Inggeris (Md Dahlan & Kamarudin, 2006). Di 
Pulau Pinang, sejarah perkembangan institusi wakaf direkodkan bermula pada 2 November 1801, 
selepas Sir George Leit, Gabenor Besar Negeri-Negeri Selat menyerahkan geran tanah bernombor 
367/1801 seluas 18 ekar kepada Cauder Mohuden dan kemudian dibina sebuah masjid dikenali 
sebagai Masjid Kapitan Keling di atas tanah wakaf tersebut (Othman, 2013). Walaupun amalan 
wakaf telah wujud di Pulau Pinang, British telah campurtangan dalam melenyapkan peranan institusi 
wakaf dalam masyarakat Islam melalui perundangan, rampasan dan proses memiliknegarakan 
harta-harta wakaf dan undang-undang Inggeris yang digunakan adalah bertentangan dengan 
undang-undang wakaf (Othman, 2013). Kes undang-undang yang diputuskan di mahkamah 
menunjukkan undang-undang Ingeris melangkaui undang-undang Islam dalam perkara wakaf. Di 

dalam kes Fatimah v Logan, Hakim membuat keputusan bahawa hasil wakaf untuk tujuan kenduri 
arwah diputuskan batal dan tidak sah walaupun pewakaf iaitu Mahomed Noordin telah memasukkan 
sepuluh hari kenduri arwah ini sebagai sebahagian daripada niatnya untuk berwakaf. Mahkamah 
memutuskan undang-undang Inggeris menjadi rujukan utama dan terpakai. Kes tersebut 
menunjukkan penjajah British mengetepikan undang-undang Islam dam memertabatkan undang-
undang Inggeris di Tanah Melayu. Ketiadaan undang-undang Islam dalam bentuk dokumentasi 
memperkuatkan hujah British untuk meneruskan agenda mereka (Mohamed & Sulong, 2016). 

Campur tangan British di Pulau Pinang dalam hal ehwal wakaf orang Islam berterusan dengan 
penubuhan Mohommedan and Hindu Endowments Ordinance (MHEO) pada 8 September 1905. 
Penubuhan MHEO merupakan perancangan British dalam menghapuskan institusi wakaf dan salah 
satu tujuan pengenalan MHEO adalah bagi membolehkan pihak British mempengaruhi perlantikan 
pemegang amanah wakaf dan pemimpin masjid (Othman, 2013). Ini menunjukkan wujud 
campurtangan British dalam pentadbiran wakaf yang telah wujud di Pulau Pinang pada waktu 
tersebut. Di negeri Johor, undang-undang pertama berkenaan pentadbiran wakaf ialah Enakmen 
Wakaf No. 11, 1911 yang memperuntukan harta wakaf adalah dibawah kawalan dan seliaan Majlis 
Agama di mana sebelum kewujudan enakmen tersebut harta wakaf adalah ditadbir oleh pewakaf. 
Undang-undang wakaf Johor terus berkembang dengan beberapa penambahbaikan melalui 
pindaan yang berlaku melalui Enakmen Wakaf No. 5, 1935 dan Enakmen Wakaf No. 11, 1973. 
Seterusnya kedua-dua enakmen ini disatukan dengan mewujudkan undang undang baru iaitu 
Enakmen Pentadbiran Agama Islam (Islamic Affairs Enactment) No. 14, 1978 bagi memastikan 
pentadbiran harta wakaf adalah selari mengikut perubahan semasa (Md Dahlan & Kamarudin, 
2006).  

Di Terengganu, pentadbiran wakaf direkodkan bermula sejak tahun 1920. Sebelum itu tiada 
badan khas yang mentadbir harta wakaf yang telah diwakafkan di seluruh negeri sedangkan 
terdapat banyak tanah diwakafkan sebagai sekolah untuk pengajian Islam di Terengganu ketika itu. 
Kemudiannya, Jabatan Agama Negeri Terengganu ditubuhkan untuk mengurus dan mentadbir harta 
wakaf. Akhirnya Enakmen Pentadbiran Agama Islam Terengganu diluluskan pada tahun 1955 
dengan memberi kuasa kepada Majlis Agama sebagai pengurus semua harta wakaf di Terengganu 
(Md Dahlan & Kamarudin, 2006).  

Kesimpulannya, undang-undang wakaf yang dilaksanakan di negeri-negeri di Tanah Melayu 
walau pun ia berbeza-beza amalan antara satu sama lain,telah membuktikan bahawa 
perkembangan pentadbiran wakaf telah lama wujud di negeri-negeri, walaupun ketika itu Tanah 
Melayu ditadbir oleh penjajah.  
 
Pasca Penjajahan dan Selepas Kemerdekaan  
 

Amalan berwakaf terus berkembang di Tanah Melayu atau kini dipanggil Malaysia selepas 
penjajahan dan selepas negara mencapai kemerdekaan pada tahun 1957. Wakaf terus menjadi 
tradisi masyarakat Melayu sehingga hari ini. Jika dahulu wakaf hanya dikaitkan dengan harta tidak 
boleh alih dan pewakaf cenderung mewakafkan harta untuk tujuan seperti mewakafkan tanah untuk 
pembinaan masjid, tapak perkuburan, madrasah dan sekolah agama, kini skop amalan wakaf 
diluaskan seperti kewujudan wakaf tunai, pendidikan dan sebagainya. 

Sebelum tahun 1952, walaupun amalan wakaf telah wujud, namun tiada undang-undang 
bertulis yang diguna pakai oleh Majlis Agama Islam Negeri dalam melaksanakan pengurusan harta 
wakaf ketika itu (Isamail et al, 2013). Masyarakat pada masa tersebut mewakafkan harta atas dasar 
kepercayaan dan amanah. Kebanyakan wakaf diserahkan kepada mereka yang berpengaruh 
seperti imam masjid, nazir masjid dan ketua kampung untuk diuruskan. 

Namun begitu, selepas tahun 1952, pentadbiran wakaf ditambah baik dan lebih sistematik di 
mana pengurusan wakaf secara keseluruhan telah diletakkan di bawah pentadbiran Majlis Agama 
Islam Negeri yang dilantik sebagai pemegang amanah tunggal harta wakaf (Othman, 2013). Akan 
tetapi, peruntukan undang-undang berkaitan wakaf di Malaysia bersifat tidak menyeluruh dan tidak 
seragam memandangkan wakaf di bahawa bidang kuasa negeri-negeri dan amalan adalah berbeza 
mengikut negeri. Secara amnya, peruntukan undang-undang berkaitan wakaf ini wujud di dalam 
setiap Enakmen Pentadbiran Agama Islam Negeri (Syed Abdul Kader,2016). Ada beberapa negeri 

seperti Selangor, Negeri Sembilan, Melaka, Perak, Terengganu dan Sabah telah kehadapan 
dengan menggubal enakmen khas untuk wakaf bagi negeri masing-masing manakala Johor 
melaksanakan kaedah wakaf di negeri tersebut melalui Kaedah-Kaedah Wakaf Johor 1983.   
 

SUMBER PERUNDANGAN BERKAITAN WAKAF MASA KINI  
 

Secara asasnya sistem perundangan di Malaysia adalah berteraskan undang-undang 
Common Law sementara hal ehwal agama Islam termasuk undang-undang Islam adalah dibawah 
kuasa negeri-negeri. Pentadbiran wakaf juga adalah di bawah kuasa negeri-negeri seperti 
diperuntukan di dalam Senarai Negeri di Jadual Kesembilan Perlembagaan Persekutuan Malaysia. 
Sumber rujukan perundangan wakaf di Malaysia boleh dikategorikan kepada sumber Syarak 
berteraskan Al Quran dan Hadis, Fatwa, Peruntukan di dalam Perlembagaan Persekutuan, Akta 
Parlimen dan juga Enakmen Negeri-Negeri, Keputusan Majlis Penasihat Kewangan Syariah serta 
keputusan mahkamah. 
 
a) Hukum Syarak Berkaitan Wakaf Berdasarkan Al-Quran Dan Hadis  

 
Secara jelasnya perkataan wakaf tidak disebutkan secara spesifik dalam al-Quran. Oleh itu 

wakaf merupakan perkara yang bersifat ijtihadi melalui tafsiran fuqaha bersandarkan ayat al-Quran. 
Terdapat ayat yang merujuk kepada sadaqah daripada makna sedekah jariah yang diertikan 
sebagai memberikan sesuatu harta semasa hidupnya dan penggunaannya kekal untuk selama-
lamanya. Selain itu, sandaran hukum-hakam berkaitan wakaf boleh dirujuk melalui Hadis Saidina 
Umar yang menerangkan ciri-ciri, sifat dan syarat harta wakaf.  

“Daripada Ibnu Umar r.a dia berkata: Umar telah mendapat sebidang tanah di Khaybar lalu 
dia datang kepada nabi SAW untuk meminta pendapat berkenaan tanah itu, maka katanya: “Wahai 
Rasulullah, sesungguhnya aku mendapat sebidang tanah di Khaybar, yang mana aku tidak 
mendapat harta yang lebih bernilai selain darinya, maka apakah perintahmu kepadaku dengan 
tanah itu?” Maka Rasulullah SAW bersabda: “Jika kamu mahu, tahanlah tanah itu, dan kamu 
sedekahkanlah manfaatnya.” Maka Umar pun menyedekahkan manfaatnya, sesungguhnya tanah 
itu tidak akan dijual, tidaklah dihibahkan dan tidak boleh diwariskan. Umar telah sedekahkan tanah 
itu kepada orang-orang fakir, kaum kerabat, hamba yang merdeka, para pejuang di jalan Allah, ibn 
sabil dan para tetamu. Dan tidak terhalang bagi pihak yang menguruskannya memakan sebahagian 
daripada hasilnya dengan cara yang makruf dan memakannya tanpa memiliki tanah itu.” 

Sekiranya kita amati hadis di atas, kita dapat fahami bahawa ciri-ciri dan sifat wakaf yang 
dilaksanakan oleh Saidina Umar adalah seperti berikut: 

1.Harta milik persendirian 
2.Harta yang bersifat kekal 
3.Harta yang bermanfaat 
4.Mewakafkan harta dengan cara sukarela tanpa paksaan 
5.Mewakafkan harta kepada pihak yang memerlukan 
Berdasarkan hadis ini ia melahirkan banyak prinisip-prinsip wakaf yang perlu dititik beratkan 

dalam sesuatu amalan wakaf. Antaranya harta tersebut mestilah harta milik pewakaf sendiri seperti 
mana Saidina Umar yang mewakafkan kebun miliknya sendiri. Para ulama juga menyatakan 
sesuatu harta yang ingin diwakafkan mestilah dimiliki sepenuhnya oleh pihak pewakaf (Ibnu al-
Humam, 1977). Oleh yang demikian tidak sah seseorang itu mewakafkan harta milik orang lain 
kerana dia tidak berhak dan berkuasa ke atas harta tersebut.  

Seterusnya harta tersebut mestilah kekal manfaatnya. Menurut jumhur ulama, wakaf harta 
yang tidak kekal manfaatnya adalah tidak sah. Maka sesuatu wakaf berbentuk makanan dan 
minuman serta barang-barang yang seumpamanya adalah tidak sah kerana makanan tersebut tidak 
akan kekal fizikalnya dan manfaatnya juga akan hilang (al-Nawawi, T.th). Harta yang ingin 
diwakafkan juga mestilah mempunyai nilai di sisi syarak dan boleh diambil manfaat daripadanya (al-
Ansari,T.th). Antara contohnya adalah seperti tanah, kebun, rumah, kenderaan dan sebagainya. 
Tidak sah wakaf dari barang yang tidak dihalalkan seperti khinzir, anjing dan barang-barang hasil 

dari perbuatan mencuri. Begitu juga hukumnya sekiranya mewakafkan alat-alat yang boleh 
menyebabkan berlakunya perkara-perkara maksiat seperti peralatan muzik, alat perjudian dan 
sebagainya kerana perkara-perkara tersebut jelas dilarang oleh Allah SWT. 

Selain daripada itu, pewakaf juga mestilah mewakafkan hartanya dengan hati yang ikhlas, 
rela, tanpa dipaksa atau terpaksa. Apabila seseorang itu berada dalam keadaan terpaksa untuk 
mewakafkan harta miliknya maka wakaf itu tidak sah. Tetapi sekiranya paksaan itu berlaku 
disebabkan ada hak mengikut syarak seperti seseorang yang telah bernazar untuk mewakafkan 
sebahagian dari hartanya kemudian dia enggan untuk melaksanakan apa yang telah dia nazarkan 
maka dalam hal ini mahkamah atau pihak yang berkuasa berhak memaksanya untuk melaksanakan 
nazarnya atau merampas bahagian harta yang telah dinazarkannya itu (al-Bayjuri, T.th). Bagi 
pentadbir wakaf pula, boleh ambil sedikit bahagian daripada hasil wakaf sebagai upah atau gaji. 
Hujah ini juga berdasarkan kepada hadis Rasulullah SAW yang menceritakan tentang wakaf oleh 
Saidina Umar RA. Namun, harus diperhatikan di sini bahawa upah yang boleh diambil atau diberikan 
kepada pihak pentadbir wakaf adalah hasil daripada harta wakaf, bukanlah bahagian daripada harta 
wakaf yang asal. 
 
b) Fatwa-Fatwa  

 
Fatwa merupakan perkataan daripada bahasa Arab yang terdiri daripada perkataan fata dan 

afta. Perkataan tersebut membawa makna meminta penerangan. Zain al-Din al-Razi menyatakan 
bahawa fatwa yang membawa erti ifta’ atau istifta’ bermaksud meminta penerangan berkenaan 
sesuatu masalah (al-Razi, 1988). Abu Zahrah mentakrifkan fatwa sebagai suatu jawapan atau 
perkhabaran bagi setiap permasalahan yang timbul atau yang benar-benar berlaku. Bagi Ibrahim 
Najib, maksud fatwa ialah menjawab perkara-perkara yang musykil (Ibrahim Najib, 1975). Dalam 
kitab al-Munjid, fatwa didefinisikan sebagai perbuatan yang dikeluarkan oleh seseorang yang alim 
mengenai hukum-hukum yang berkaitan dengan perkara Syariah (Luis Ma’luf, 1952).  Menurut Ibnu 
Manzur, perkataan futan dan fatwa membawa maksud perbuatan yang dilakukan oleh seorang mufti 
berkenaan sesuatu hukum atau satu hukum yang dikeluarkan oleh orang yang fakih (Ibnu Manzur, 
1956). Adapun pendapat Ibrahim Mustafa, fatwa merupakan jawapan kepada kemusykilan dalam 
masalah hukum syarak atau undang-undang (Ibrahim Mustafa, t.th).  Muhammad bin Hussain 
menyatakan bahawa, fatwa dari sudut bahasa bermaksud menjelaskan hukum hakam, manakala 
dari sudut istilah pula perkataan fatwa membawa maksud menjelaskan hukum-hukum syarak 
(Muhammad, 1427H). Bagi Al-Qasimi, fatwa bermaksud menjawab masalah yang menjadi 
kemusykilan dalam hukum (al-Qasimi, 1985).  Muhammad Abd al-Rauf menyatakan bahawa, fatwa 
adalah penerangan dan penjelasan pada hukum realiti yang ditanya oleh seseorang kepada orang 
yang faqih (al-Manawi, 1989). Takrif fatwa menurut Mohd Idris Abdul Rauf al-Marbawi pula ialah 
Hukum Syarak yang dikeluarkan oleh mufti (al-Marbawi, 1990).  

Mufti merupakan seorang individu yang bertanggungjawab dalam mengeluarkan fatwa 
(Ahmad, 2012).  Menurut Ibn Abidin, mufti ialah individu yang mengkhabarkan atau menjelaskan 
sesuatu hukum.  Seseorang yang memegang jawatan mufti mestilah memenuhi syarat-syarat 
tertentu antaranya adalah bersifat mujtahid. Selain mampu memahami dali-dalil daripada al-Quran 
dan hadis, beliau juga perlu memahami realiti semasa kehidupan masyarakat di satu-satu tempat 
serta keperluan semasa yang bersifat kontemporari. Hal ini bagi menjamin sesuatu isu yang 
difatwakan menepati dengan kehendak Islam dan bukan di atas faktor kepentingan tertentu.  
 

Fatwa Berkaitan Wakaf Dikeluarkan Berdasarkan Sesuatu Isu 

 
Di Malaysia terdapat Jawatankuasa Fatwa Kebangsaan dan juga Jawatankuasa Fatwa Negeri 

yang telah ditubuhkan di setiap negeri di seluruh Malaysia bagi membincangkan serta memutuskan 
sesuatu hukum dalam agama Islam. Penubuhan Jawatankuasa Fatwa ini sangat signifikan 
berikutan peningkatan kemajuan dan kemodenan dalam segala sektor yang memerlukan kepada 
ijtihad oleh golongan ulama sama ada dalam masalah pelaburan harta, produk pembiayaan 
perbankan, kaedah perubatan moden, serta pelbagai isu yang berkaitan dengan hukum fekah 
semasa termasuklah dalam permasalahan yang berkaitan dengan hal ehwal wakaf.  

Antara fatwa berkaitan harta wakaf, kita dapat lihat beberapa isu seperti yang berlaku di Negeri 
Kedah, Perak dan Johor. Di Negeri Kedah, terdapat pembinaan kompleks perniagaan yang 
dilaksanakan bagi maksud pembangunan semula bangunan Plaza Tunku Yaakob yang telah 
terbengkalai sejak tahun 1982. Justeru pihak berkuasa telah membuat keputusan untuk 
meneruskan semula pembinaan bangunan tersebut dengan nama Plaza Aman Central. 
Pembangunan kompleks ini telah melibatkan pengambilan sebuah tapak dan bangunan wakaf iaitu 
Madrasah Salihiyyah yang terletak di atas Lot 623 GRN 95152 (lot baru 418), di Jalan Tambang 
Badak, Mukim Kota Setar, Daerah Kota Setar.  

Setelah meneliti permohonan daripada Perbadanan Kemajuan Negeri Kedah (PKNK) dan 
mendapat maklumat serta penjelasan daripada pihak Kerajaan Negeri Kedah, maka pada 2 
Syaaban 1432 bersamaan 4 Julai 2011, Jawatankuasa Fatwa Negeri Kedah telah memutuskan 
bahawa: 

i. Bagi memelihara amanah pihak yang mewakafkan tapak Madrasah Salihiyyah, pemaju 
hendaklah membayar wang pampasan mengikut nilaian semasa yang munasabah kepada 
Majlis Agama Islam Negeri Kedah sebagai pemegang amanah wakaf. 

ii.Majlis Agama Islam Negeri Kedah bertanggungjawab ke atas wang pampasan tersebut 
untuk mendapatkan satu tapak baru bagi menggantikan tapak asal Madrasah Salihiyyah 
(menggunakan kaedah istibdal). 

iii.Pemaju hendaklah mendirikan sebuah surau berasingan daripada kompleks membeli  belah  
Plaza Tengku Yaakub atau dibina di tingkat bawah kompleks berkenaan. 

iv.Surau baru yang dibina hendaklah; 
 

a.Memperlihatkan kubah, menara atau apa-apa jua lambang yang menampakkan sebuah 
surau untuk menonjolkan syiar Islam. 

b.Keluasan yang sama atau lebih daripada surau Madrasah Salihiyyah sedia ada. 
c.Kos pembinaan dibiayai oleh pemaju. 
d.Diwujudkan tempat wudhu’ dan bilik air yang terasing antara lelaki dan perempuan di 

kawasan surau tersebut. 
e.Jawatankuasa Fatwa menasihatkan agar Jawatankuasa Madrasah Salihiyyah yang sedia 

ada dilibatkan dalam pentadbiran dan pengurusan surau baru tersebut (Cabutan Minit 
Mesyuarat Jawatankuasa Fatwa Negeri Kedah). 

 
Selain itu, fatwa juga telah memainkan peranan terhadap isu tanah wakaf tapak perkuburan 

Islam Masjid Al-Kausar Kampung Titi Baru. Tanah wakaf yang berkeluasan 0.92 relong tersebut 
terletak di Lot 671 GM 313, Kampung Titi Baru, Mukim Bukit Pinang, Daerah Kota Setar. Tapak 
perkuburan itu terletak agak jauh dari Masjid al-Kausar dan menyukarkan pihak masjid untuk 
menguruskan jenazah apabila berlaku kematian. Oleh yang demikian pihak Masjid al-Kausar telah 
memohon kepada pihak Majlis Agama Islam Negeri Kedah untuk menukar tapak perkuburan 
tersebut dengan sebidang tanah yang terletak di Lot 638 GM 388 bersebelahan dengan Masjid al-
Kausar dengan persetujuan tuan tanah tersebut. Berikutan daripada itu pihak Majlis Agama Islam 
Negeri Kedah telah membawa usul cadangan tersebut kepada pihak Jawatankuasa Fatwa Negeri 
Kedah bagi mendapatkan jawapan terhadap cadangan istibdal tanah wakaf tersebut (Ahmad Zaki, 
2015). 

Setelah itu, pihak Jawatankuasa Fatwa Negeri Kedah telah membuat lawatan tapak pada 28 
Januari 2013 bagi mendapat gambaran yang jelas terhadap permohonan istibdal tapak perkuburan 
oleh jawatankuasa Masjid al-Kausar. Setelah mendapat penjelasan daripada pihak jawatankuasa 
masjid, maka pihak Jawatankuasa Fatwa tiada ketegahan menyokong cadangan jawatankuasa 
masjid untuk menukar ganti (istibdal) tanah wakaf Lot 671 GM 313 Mukim Bukit Pinang, Daerah 
kota Setar seluas 0.92 relong milik Majlis Agama Islam Negeri Kedah dengan Lot 638 GM 388 Mukin 
Bukit Pinang Daerah Kota Setar seluas 0.92 relong milik Zulkifli bin Osman, Ilyas bin Osman, Nuriah 
binti Osman dan Fatimah binti Mat Isa (Cabutan Minit Mesyuarat Jawatankuasa Fatwa Negeri 
Kedah). 

Selain itu, terdapat isu permohonan Persatuan Bekas Pelajar-pelajar Kolej Sultan Abdul 
Hamid melalui Jabatan Pendidikan Negeri kepada pihak Majlis Agama Islam Negeri Kedah bagi 

memindah tapak perkuburan yang terletak di kawasan yang berhampiran dengan kolej untuk 
dijadikan tapak bangunan persatuan. Tanah perkuburan yang dimaksudkan terletak di atas Lot 493 
RC 188 Mukim Derga, Daerah Kota Setar dengan keluasan 363 Jemba 20 kaki persegi. Rentetan 
daripada itu, Pihak Majlis Agama Islam Negeri Kedah telah membawa permohonan pertukaran 
tapak perkuburan tersebut kepada pihak Jawatankuasa Fatwa Negeri Kedah bagi memohon 
pandangan terhadap cadangan untuk melaksanakan istibdal ke atas tapak perkuburan tersebut.  

Setelah mesyuarat Jawatankuasa Fatwa Negeri Kedah dibuat pada 31 Oktober 2011 bagi 
membincangkan perkara berkenaan, maka pihak Jawatankuasa Fatwa Negeri Kedah telah 
membuat keputusan bahawa pihak Jawatankuasa Fatwa tiada ketegahan menyokong cadangan 
Majlis Agama Islam Negeri Kedah supaya Jabatan Pendidikan Negeri (Kolej Sultan Abdul Hamid) 
menggantikan tapak yang terlibat dengan tapak baru berdekatan kubur Masjid Tanjung Bendahara 
dengan keluasan yang sama mengikut kaedah istibdal (Cabutan Minit Mesyuarat JAwatankuasa 
Fatwa Negeri Kedah). 

Di Negeri Perak, terdapat isu yang diselesaikan oleh fatwa terhadap tanah wakaf yang terletak 
di Wilayah Kampung Serkai Jadi, Mukim Belanja, Daerah Kinta. Tanah yang berkeluasan 218 ekar 
tersebut telah diwakafkan bagi tujuan kebajikan anak-anak yatim dan orang Islam. Daripada jumlah 
tersebut, PBN telah mengambil keputusan untuk membatalkan status perwakafan tanah itu seluas 
56 ekar bagi pelaksanaan rancangan pertanian berkelompok (Fail Majlis Agama Islam Negeri Perak 
2015). 

Setelah kes tersebut dirujuk kepada pihak Jawatankuasa Fatwa Negeri Perak yang 
dipengerusikan oleh Mufti Kerajaan Negeri Perak iaitu SS Tan Sri Dato Seri Haji Harussani bin Haji 
Zakaria, Jawatankuasa Fatwa telah membuat ketetapan bahawa, tanah Wakaf Am seluas 218 ekar 
di Wilayah Kampung Serkai Jadi Tronoh, Mukim Belanja, Daerah Kinta, Perak, sepertimana 
kelulusan Majlis Mesyuarat Kerajaan Perak (MMK) kali ke- 1287 2 Ogos 1995 tersebut tidak boleh 
dibatalkan disebabkan harta wakaf tidak boleh dijual, dibeli, dijadikan hadiah atau pusaka 
berdasarkan kepada wakaf Saidina Umar al-Khattab r.a menyebut mengenai harta wakafnya. Oleh 
yang demikian, pengambilan tanah wakaf seluas 56 ekar daripada 218 ekar tersebut hendaklah 
dibuat menerusi kaedah istibdal (Cabutan Minit Mesyuarat Jawatankuasa Fatwa Negeri Perak). 
Melalui konsep tersebut, PBN telah menukar ganti tanah wakaf yang diperlukan tersebut dengan 
sebidang tanah di Lot 14890 Wilayah Papan, Mukim Belanja, Daerah Kinta manakala baki seluas 
162 ekar tanah wakaf itu kekal statusnya sebagai tanah wakaf dan diletakhak kepada pihak MAIPk 
sebagai pemegang amanah. 

Selain itu, terdapat kes dua lot tanah wakaf yang telah diwakafkan untuk kegunaan tanah 
perkuburan Islam telah diambil oleh PBN bagi pembangunan The International University of 
Commonwealth Malaysia. Tanah wakaf yang terlibat dengan pembangunan universiti tersebut ialah: 

i. Lot 4943 (3310/24.04.1933) yang terletak di Kampung Baru Batu 4, Mukim Batang Padang, 
Daerah Batang Padang, berkeluasan 1.9121 hektar. 

ii.Lot 2056 (3277/12.11.1946) yang terletak di Jalan Telok Intan, Tapah Road, berkeluasan 
1.2216 hektar. 

Setelah perkara tersebut dibawa kepada mesyuarat Jawatankuasa Fatwa Negeri Perak kali 
ke-202 yang berlangsung pada 17-19 September 2014, Jawatankuasa telah memperaku dan 
bersetuju dengan cadangan menggantikan tanah wakaf perkuburan Lot 4943 dan Lot 2056 Mukim 
Batang Padang, Daerah Batang Padang ke suatu lokasi baharu dengan beberapa syarat iaitu: 
(Cabutan Minit Mesyuarat Jawatankuasa Fatwa Negeri Perak). 

i. Hendaklah dipastikan tanah yang akan ditukarkan atau yang akan dibeli itu mestilah tidak 
kurang atau sama nilai dengan tanah yang sedia ada; 

ii.Hendaklah dipastikan tanah yang akan ditukar atau bakal digantikan itu bukanlah tanah yang 
telah diceroboh atau bermasalah; dan 

iii.Pihak Majlis Agama Islam dan ’Adat Melayu Perak hendaklah melihat, meneliti dan meninjau 
dahulu sebarang bentuk cadangan perwakafan sebelum menerima wakaf tersebut. 

 
Jawatankuasa Fatwa Negeri Perak juga telah berperanan dalam menyelesaikan masalah 

perwakafan yang tidak menepati hukum syarak. Dalam syarak, sesuatu harta yang diwakafkan 
mestilah harta yang dapat dimanfaatkan. Masalah ini berpunca daripada pihak pewakaf sendiri yang 

telah mewakafkan tanah berpaya untuk kegunaan sebagai tanah perkuburan Islam. Tanah wakaf 
yang dimaksudkan terletak di atas Lot 138312, Kampung Batu 7, Jalan Tanjung Tualang, Mukim 
Tanjung Tualang, Daerah Kinta dengan keluasan 20 ekar (Cabutan Minit Mesyuarat Jawatankuasa 
Fatwa Negeri Perak). 

Bagi melangsungkan pewakafan dan manfaat bagi umat Islam, pihak MAIPk telah mengambil 
inisiatif untuk melaksanakan kaedah istibdal ke atas tanah wakaf tersebut dengan mencari lokasi 
yang lebih strategik dan sesuai bagi dijadikan sebagai tapak perkuburan Islam yang baru (Cabutan 
Minit Mesyuarat Jawatankuasa Fatwa Negeri Perak). Perkara berkenaan telah diusulkan kepada 
pihak Jawatankuasa Fatwa Negeri Perak bagi mendapatkan pandangan serta keputusan untuk 
melaksanakan kaedah istibdal ke atas tanah wakaf tersebut. Mesyuarat Jawatankuasa Fatwa 
Negeri Perak kali ke-203 yang diadakan pada 23 hingga 25 Februari 2015 telah membuat keputusan 
berkenaan penggantian tanah perkuburan Islam Kampung Batu 7 di atas Lot 138312, Mukim 
Tanjung Tualang, Daerah Kinta tersebut dengan tanah atau tapak yang lain yang mempunyai 
kesamaan atau lebihan nilai tapak menggunakan kaedah istibdal. Ini kerana tanah yang diwakafkan 
tersebut berpaya dan tidak sesuai untuk dijadikan tanah perkuburan (Cabutan Minit Mesyuarat 
Jawatankuasa Fatwa Negeri Perak). 

Di Negeri Johor adalah pihak Jabatan Mufti Negeri Johor telah mengeluarkan fatwa berkaitan 
tanah wakaf berikutan projek Pembangunan Kampung Tersusun yang dilaksanakan di Kampung 
Paya, Mukim Layang-layang, Kluang. Dalam pembangunan tersebut, terdapat satu lot tanah wakaf 
yang terlibat iaitu PTD 5944 HS(D) 54611 seluas 8.95 ekar. Tanah wakaf itu telah diwakafkan oleh 
Kerajaan Negeri Johor menerusi wakaf irsad bagi tujuan kebajikan sebagai tapak perkuburan Islam. 
Sebelum tanah wakaf tersebut diluluskan untuk ditukarkan, pihak MAIJ telah memohon pandangan 
dan persetujuan daripada Jabatan Mufti Negeri Johor bagi rancangan pelaksanaan pertukaran 
tersebut. Setelah Jabatan Mufti Negeri Johor membuat penelitian daripada segenap aspek, maka 
Jabatan Mufti Negeri Johor telah menyatakan bahawa permohonan pertukaran tapak perkuburan 
Islam di atas PTD 5944 Kampung Paya, Mukim Layang-layang tersebut adalah harus mengikut 
hukum syarak (Fail Majlis Agama Islam Negeri Johor 2017). Bagaimanapun, pihak Jabatan Mufti 
Negeri Johor telah menetapkan dua syarat bagi pelaksanaan tersebut. Syarat yang pertama adalah 
luas tanah yang digantikan lebih besar atau sama dengan tanah yang digunakan. Syarat yang kedua 
pula adalah nilaian tanah yang digantikan lebih tinggi atau sama dengan tanah yang digunakan. 
 
c) Perlembagaan Persekutuan Malaysia  
 

Kedudukan wakaf di Malaysia adalah jelas dibawah bidang kuasa perundangan negeri-negeri 
seperti termaktub di dalam perkara 74 (2) Perlembagaan Persekutuan Malaysia yang perlu dibaca 
bersama Jadual Kesembilan. Butiran 1, Senarai Negeri di Jadual Kesembilan memperuntukan:   

“Kecuali mengenai Wilayah-Wilayah Persekutuan Kuala Lumpur, Labuan dan Putrajaya, 
Hukum Syarak dan undang-undang diri dan keluarga bagi orang yang menganut agama Islam, 
termasuk Hukum Syarak yang berhubungan dengan pewarisan, berwasiat dan tidak berwasiat, 
pertunangan, perkahwinan, perceraian, mas kahwin, nafkah, pengangkatan, kesahtarafan, 
penjagaan anak, pembahagian harta dan amanah bukan khairat; Wakaf Islam dan takrif serta 
peraturan mengenai amanah khairat dan khairat agama, pelantikan pemegang amanah dan 
pemerbadanan orang berkenaan dengan derma kekal agama dan khairat, institusi, amanah, khairat 
dan institusi khairat Islam yang beroperasi keseluruhannya di dalam Negeri; adat istiadat Melayu; 
Zakat, Fitrah dan Baitulmal atau hasil agama Islam yang seumpamanya; masjid atau mana-mana 
tempat sembahyang awam untuk orang Islam, pewujudan dan penghukuman kesalahan yang 
dilakukan oleh orang yang menganut agama Islam terhadap perintah agama itu, kecuali berkenaan 
dengan perkara yang termasuk dalam Senarai Persekutuan; keanggotaan, susunan dan tatacara 
mahkamah Syariah, yang hendaklah mempunyai bidang kuasa hanya ke atas orang yang menganut 
agama Islam dan hanya berkenaan dengan mana-mana perkara yang termasuk dalam perenggan 
ini, tetapi tidak mempunyai bidang kuasa berkenaan dengan kesalahan kecuali setakat yang 
diberikan oleh undang-undang persekutuan; mengawal pengembangan iktikad dan kepercayaan di 
kalangan orang yang menganut agama Islam; penentuan perkara mengenai hukum syarak dan 
iktikad dan adat Melayu.” 

Jadual ke Sembilan memperuntukan perkara-perkara dibawah kuasa negeri seperti perkara 
berkenaan undang-undang Islam, undang-undang diri dan keluarga berhubung dengan warisan 
berwasiat, perkahwinan, cerai, nafkah, dan termasuk perkara berkaitan wakaf di dalam Islam. Ini 
menunjukkan Perlembagaan Persekutuan memberi kuasa penuh kepada badan perundangan 
negeri untuk menggubal undang-undang khusus berkenaan amalan berwakaf dan mengawal selia 
perkara berkaitan wakaf. 

Pindaan terhadap Perkara 121 Perlembagaan Persekutuan pada tahun 1988 dengan 
memasukkan peruntukan baru iaitu Fasal 1A yang menghalang Mahkamah Sivil mencampuri 
urusan bidang kuasa Mahkamah Syariah secara tidak langsung memperkasakan kuasa Mahkamah 
Syariah dan mengelakkan konflik dalam membuat keputusan. Walau bagaimanapun, pindaan 
tersebut tidak memberi impak yang besar khususnya dalam kes melibatkan wakaf kerana terdapat 
kes-kes yang berlaku selepas pindaan perlembagaan masih diputuskan oleh Mahkamah Sivil 
berbanding Mahkamah Syariah seperti kes Majlis Ugama Islam Pulau Pinang v Isa Abdul Rahman 
[1992] 3 CLJ 1675; G Rethinasamy v Religious Council of Penang [1993] 2 CLJ 605; Shaik Zolkaffily 
bin Shaik Natar & Ors v Majlis Ugama Islam Pulau Pinang dan Seberang Perai [2003] 3 MLJ 705; 
Barkath Ali bin Abu Backer v Anwar Kabir bin Abu Backer & Ors [1997] 2 CLJ Supp 295 (Syed Abdul 
Kader & Md Dahlan, 2009). 

 
d) Akta dan Enakmen Berkaitan Wakaf  
 

Di Malaysia terdapat beberapa peruntukan undang-undang Parlimen berkait secara langsung 
dengan pengurusan wakaf. Seksyen 3, Akta Undang-Undang Sivil 1956 menjelaskan keadaan jika 
tiada peruntukan undang-undang bertulis di Malaysia, maka Mahkamah Sivil hendaklah merujuk 
kepada undang-undang Inggeris dan kaedah equiti seperti yang terpakai di England mengikut tarikh 
yang ditetapkan di dalam seksyen tersebut. Walau bagaimanapun, pemakaian undang-undang 
Inggeris ini tertakluk juga kepada kesesuaian dengan keadaan masyarakat tempatan seperti adat 
resam dan agama. Tiada peruntukan di dalam Akta Undang-Undang Sivil 1956 yang secara 
langsung menyentuh perkara berkaitan wakaf, namun seksyen 25 akta tersebut menyatakan 
bahawa tiada mana-mana bahagian dalam akta ini yang memberi kesan kepada pengagihan harta 
mengikut undang-undang Islam. Ini bermaksud Akta Undang-Undang Sivil 1956 mengiktiraf 
undang-undang islam termasuk harta wakaf kerana wakaf adalah amalan di dalam agama Islam.   

Kanun Tanah Negara 1965 juga merupakan undang-undang Parlimen yang menjadi sumber 
rujukan utama berkaitan hal ehwal tanah di Malaysia kecuali Sabah dan Sarawak. Ianya merupakan 
undang-undang yang meliputi soal pemilikan, pegangan tanah, pindah milik, pendaftaran dan 
sebarang urusan melibatkan tanah. Kanun Tanah Negara memperuntukan setiap perkara dan 
urusan melibatkan tanah hendaklah didaftarkan. Ia selari dengan peruntukkan seksyen 340 (1) 
bahawa “hak milik atau kepentingan mana-mana orang atau badan buat masa itu didaftarkan 
sebagai tuan punya mana-mana tanah, atau atas nama siapa apa-apa pajakan, gadaian atau 
isemen adalah buat masa itu terdaftar, hendaklah, tertakluk kepada peruntukan-peruntukan berikut 
seksyen ini, tidak boleh disangkal”. Pendaftaran adalah syarat utama kepada pemilikan semua jenis 
tanah dan membolehkan pemilik tanah mendapat hak milik yang tidak boleh disangkal, 
dipersoalkan, dan atau dicabar oleh mana-mana pihak.  

Walaupun seksyen 340 (1) Kanun Tanah Negara memperuntukkan pendaftaran bagi hak milik 
tanah, namun ia tidak terpakai untuk perkara melibatkan wakaf sebagaimana seksyen 4 (2) (e) akta 
yang sama mengecualikan wakaf daripada peruntukan di dalam Kanun Tanah Negara.  Seksyen 
tersebut menyatakan:  

Seksyen 4 (2): Kecuali setakat mana yang diperuntukkan dengan nyata sebaliknya, tiada apa 
jua dalam Akta ini hendaklah menyentuh peruntukan-peruntukan: 
(e) mana-mana undang-undang buat masa itu berkuatkuasa berhubungan dengan wakaf atau 
baitul-mal. 

Berdasarkan peruntukan seksyen tersebut, Kanun Tanah Negara tidak terpakai untuk wakaf 
dan klausa “mana-mana undang-undang buat masa itu berkuatkuasa” adalah merujuk kepada 
undang-undang Islam di Malaysia (Md Dahlan & Kamarudin (2003). Walaupun Kanun Tanah Negara 
tidak mensyaratkan pendaftaran untuk tanah wakaf, namun peruntukan keperluan mendaftar tanah 

wakaf telah digubal dan terdapat di dalam beberapa enakmen wakaf negeri-negeri seperti Seksyen 
6 Enakmen Wakaf (Negeri Melaka) 2005, Seksyen 6 Enakmen Wakaf (Negeri Sembilan) 2005 dan 
Seksyen 15 Enakmen Wakaf (Negeri Selangor) 2015. Oleh itu, pendaftaran tanah wakaf adalah 
penting dan perlu bagi mendapat hak milik yang tidak boleh disangkal dan bagi melindungi 
kepentingan Majlis Agama Islam selaku Pemegang Amanah. Proses pendaftaran hendaklah selari 
dengan prosedur pendaftaran sebagaimana diperuntukan di dalam Kanun Tanah Negara. 

Pada Tahun 1992, berlaku pindaan pada Kanun Tanah Negara dengan dimasukkan 
peruntukan seksyen 421A yang memberi kuasa kepada Mahkamah Syariah untuk mengeluarkan 
perintah berkenaan tanah melibatkan hak milik orang Islam. Pindaan ini memberi kuasa baru kepada 
Mahkamah Syariah yang mana sebelum ini kuasa hanya ada pada Mahkamah Sivil. Oleh itu, 
Mahkamah Syariah boleh mengeluarkan perintah kepada Pendaftar atau Pentadbir Tanah untuk 
mendaftarkan pindah milik hartanah yang dibuat pengagihan mengikut cara Islam seperti hibah, 
wasiat, pusaka, harta sepencarian dan wakaf jika mengikut syarat walaupun tanpa proses 
pindahmilik seperti yang ditetapkan oleh Kanun Tanah Negara (Abdul Rashid, 2013). 

Selain itu, pentadbiran harta wakaf di Malaysia juga tertakluk kepada peruntukan di dalam 
Akta Pengambilan Tanah 1960 bagi kes melibatkan pengambilan tanah oleh pihak berkuasa. Akta 
ini terpakai bagi semua kes pengambilan tanah di Malaysia termasuk tanah berstatus wakaf. 
Seksyen 3 secara jelas memberi kuasa kepada Pihak Berkuasa Negeri untuk mengambil mana-
mana tanah yang diperlukan: 

a) Bagi apa-apa maksud awam; 
b) Oleh mana-mana orang atau perbadanan bagi apa-apa maksud yang pada pendapat 
Pihak Berkuasa Negeri memberi manfaat kepada pembangunan ekonomi Malaysia atau 
mana-mana bahagian dari itu atau kepada orang awam pada am atau mana-mana kelas 
orang ramai; atau 
c) Bagi maksud melombong atau kediaman, pertanian, perdagangan, perindustrian atau 
rekreasi atau mana-mana kombinasi maksud tersebut. 

Apabila pihak berkuasa memerlukan mana-mana tanah termasuk tanah wakaf untuk 
pembangunan yang berstatus berkepentingan awam, pemilik harus menyerahkan mengikut 
peruntukan yang tersedia di dalam akta tersebut. Frasa “maksud awam” di dalam seksyen 3 
didefinasikan sebagai pengambilan tanah untuk memberi kemudahan kepada masyarakat seperti 
membina sekolah, jalan raya, hospital yang mana masyarakat mendapat manfaat.  Sebagai balasan 
kepada pengambilan tanah wakaf, Majlis Agama Islam selaku Pemegang Amanah harta wakaf layak 
dibayar gantirugi pampasan berdasarkan peruntukan di dalam seksyen 14 Akta yang sama. Jumlah 
pampasan yang dibayar adalah mengikut harga pasaran semasa dan tiada perbezaan pampasan 
antara tanah berstatus wakaf atau tidak walaupun tanah wakaf ini mempunyai nilai keistemewaan 
kepada orang Islam (Wan Ismail, 2017). Namun begitu, pampasan yang diterima boleh digunakan 
oleh Majlis Agama Islam untuk melakukan proses membeli tanah baru bagi menggantikan tanah 
wakaf asal yang telah diambil melalui konsep Istibdal.    
 
e)  Keputusan Majlis Penasihat Kewangan Syariah  

 
Pembaharuan dalam enakmen wakaf membolehkan industri wakaf bersinergi dengan bidang 

yang lain seperti perbankan Islam, takaful dan modal Islam secara tidak langsung dapat memajukan 
harta wakaf. Perkembangan baharu wakaf yang dinamik memberikan kesedaran bahawa wakaf 
saling memerlukan produk dan perkhidmatan perbankan Islam dan produk Islam, memandangkan 
majlis yang diberikan amanah untuk menguruskan wakaf bergantung pada sumber kewangan yang 
diberikan oleh kerajaan dan baitulmal. Pengiktirafan kepada kepelbagaian wakaf dan mazhab 
melahirkan prinsip wakaf yang bersifat fleksibel dan dinamik. Wakaf tunai merupakan instrumen 
pengumpulan dana yang banyak manfaat kepada masyarakat. Namun begitu, enakmen wakaf 
baharu dilihat hanya membuka jalan kepada pendefinisian wakaf tunai, tetapi tiada peruntukan yang 
memberikan alternatif cara wakaf tunai boleh digunakan sebagai suatu platform mampan sebagai 
penggerak wakaf di Malaysia. Peruntukan undang-undang wakaf hari ini bukan sahaja tidak 
mencukupi, malahan menjadi halangan untuk industri wakaf berdikari kerana masih terikat dengan 
konflik mahkamah sivil atau mahkamah Syariah (Mohamad, 2018). Selain itu, peruntukan undang-

undang yang sedia ada juga belum komprehensif dan tidak setanding dengan perkembangan wakaf 
yang begitu pesat. 

Di Malaysia, keputusan yang dikeluarkan oleh Majlis Penasihat Syariah bukan sahaja 
mengikat Institusi-Institusi Kewangan Islam, tetapi keputusan itu juga perlu diambil kira oleh 
Mahkamah. Perkara ini merujuk kepada Seksyen 56 Akta Bank Negara 2009, Majlis Penasihat 
Syariah perlu dirujuk dalam sebarang penghakiman bagi kes-kes yang berkaitan dengan Sistem 
Kewangan Islam (Mohd Arif & Markom, 2011).  Selain itu, berdasarkan Seksyen 52 Akta Bank 
Negara 2009, fungsi Majlis Penasihat Shariah adalah seperti berikut: 1.menentukan hukum Syarak 
mengenai apa-apa perkara kewangan dan mengeluarkan keputusan apabila dirujukkan kepadanya; 
2. menasihati Bank mengenai apa-apa isu Shariah yang berhubung dengan perniagaan kewangan 
Islam yang merangkumi aktiviti atau transaksi Bank; 3. menasihati mana-mana institusi kewangan 
Islam atau mana-mana orang lain sebagaimana yang diperuntukkan di bawah mana-mana undang-
undang bertulis; dan 4. apa-apa fungsi lain sebagaimana yang diputuskan oleh bank.  

Oleh itu, seiring dengan perkembangan sistem kewangan dan perbankan Islam di Malaysia, 
kerangka perundangan sistem kewangan Islam perlu lebih diperkasakan dalam menentukan 
kedudukan dan peranannya bagi mengelakkan keraguan dan ketidakyakinan umum kepada produk 
dan operasi kewangan Islam.  
 
f) Keputusan-Keputusan Mahkamah Berkaitan Isu Wakaf   

 
Berikut merupakan tiga (3) contoh keputusan mahkamah berkenaan isu-isu wakaf. 
i)Kes berkaitan Fatwa yang tidak diwartakan: Dato’ Bentara Luar [1982] 2 MLJ 265 

(Mahkamah Persekutuan) 
Kes ini melibatkan penentuan kesahan wakaf. Mahkamah Persekutuan telah diminta untuk 

memberikan keputusan samada wakaf yang dibuat pada tahun 1909 oleh Dato’ Bentara Luar untuk 
kedua anaknya adalah sah atau tidak. Mufti Johor telah memberikan fatwa bahawa tanah itu telah 
menjadi wakaf yang sah mengikut Hukum Syarak 

Hakim berpendapat sungguhpun mahkamah tidak terikat untuk menerima fatwa, mahkamah 
juga pada masa yang sama tidak terikat untuk menolak pandangan fatwa yang dinyatakan. Hal ini 
kerana, undang-undang Islam merupakan undang-undang di negara ini. Oleh yang demikian, 
mahkamah tidak mempunyai alasan untuk menolak pandangan fatwa tersebut. Mahkamah juga 
bukanlah mempunyai kepakaran dalam bidang perundangan Islam (Md Yusof & Wook, 2017). 

ii) Kes berkaitan Kesahan Wakaf: Isa Abdul Rahman v Majlis Agama Islam, Pulau Pinang 
[1996] 1 CLJ 283 (Mahkamah Tinggi) 

Kes ini merupakan satu permohonan injuksi bagi menghalang Majlis Agama Islam Pulau 
Pinang (MAINPP) untuk merobohkan masjid dan membangunkan bangunan lain di atas tanah yang 
diwakafkan untuk tujuan masjid. Mufti Pulau Pinang pada tahun 1973 pernah mengeluarkan fatwa 
bahawa pembinaan bangunan baru di atas tanah wakaf tersebut bagi tujuan selain daripada masjid 
adalah tidak dibenarkan. Namun pada tahun 1989, Jawatankuasa Syariah memutuskan bahawa 
pembinaan bangunan baru di atas tanah wakaf tersebut diharuskan. Bagaimanapun pada masa kes 
ini diputuskan fatwa tahun 1989 tersebut masih belum diwartakan. Sehubungan dengan itu, 
Mahkamah memutuskan bahawa Jawatankuasa Syariah perlu mengkaji kedua-dua fatwa tersebut 
dan mengeluarkan fatwa yang mutakhir. Oleh itu, Mahkamah telah memutuskan supaya 
Jawatankuasa Syariah dirujuk kerana mahkamah tidak mampu dan bukanlah ahli dalam 
menentukan samada kedua-dua fatwa tersebut terpakai. Fatwa kedua telah diwartakan setelah kes 
tersebut selesai (Md Yusof & Wook, 2017). 

iii) Kes berkaitan waris pewakaf: Muhammad Aiman v Majlis Agama Islam Pulau Pinang  
Kes ini telah berlarutan di antara MAINPP dan juga waris pewakaf sehinggalah waris pewakaf 

memfailkan satu tindakan di Mahkamah Tinggi Syariah Pulau Pinang.  
Waris pewakaf telah bersetuju menandatangani Penghakiman Persetujuan yang mana 

terjumlah kepada satu penyelesaian penuh, muktamad serta akhir dengan MAINPP. Di dalam 
Penghakiman Persetujuan tersebut telah menyatakan: 

i)  Muhamad Amin bin Abdul Rahman adalah waris yang sah kepada Kavana Ebrahim @ 
Burong melalui keturunan Abdul Cauder di mana ayahnya adalah Abdul Rahman bin Haji 

Aboo Bakar pada 21 Mac 2012. Muhamad Amin hendaklah memberi kepada MAINPP bagi 
Premis No.3304, Jalan Mengkuang, 12200 Butterworth yang terletak di atas tanah Lot 208, 
Sek.2, Butterworth, Pulau Pinang tersebut dalam tempoh tiga (3) minggu dari tarikh 
penerimaan notifikasi daripada MAINPP secara bertulis bahawa kunci-kunci rumah-rumah 
ganti di Projek Teluk Air Tawar sedia untuk diberikan dan Sijil Penghunian untuk rumah-
rumah tersebut telah dikeluarkan oleh pihak berkuasa berkenaan. 

ii) Sebagai balasan, MAINPP hendaklah memberi tiga (3) unit rumah pangsa di lokasi 
pembangunan Jalan Mengkuang atau Projek Teluk Air Tawar menurut syarat-syarat dan 
terma-terma dalam Surat Tawaran Penyelesaian dan Surat Akuan Perimaan Tawaran dan 
Perakuan. 

iii) Sekiranya Muhamad Amin gagal untuk menyerahkan Premis dan Tanah pada tarikh 
pemberian kosong seharusnya diberikan atau berterusan menghuni dengan memungkiri 
syarat-syarat Penghakiman Persetujuan, MAINPP berhak memulakan prosiding 
pelaksanaan serta merta (MAINPP, 2019). 

 

KESIMPULAN  
 

Kelestarian wakaf bergantung kepada kestabilan pengurusan dan pentadbiran wakaf yang 
mantap dengan sokongan undang-undang yang komprehensif bagi mengelakkan isu-isu yang 
timbul tidak membantut prinsip wakaf dilaksanakan untuk pembangunan masayarkat dan negara. 
Evolusi perundangan dan pentadbiran wakaf menunjukkan perkembangan yang positif.  Undang-
undang digunakan sebagai satu strategi untuk memastikan kelestarian wakaf dan kesannya dapat 
hingga ke hari ini. Salah tafsir bahawa undang-undang sebagai halangan besar kepada 
perkembangan institusi wakaf di Malaysia perlu dielakkan. Urustadbir telus dan amanah perlu dalam 
pengurusan wakaf diperkasakan dengan teknologi dan dan perundangan. Kuasa negeri terhadap 
wakaf harus dikekalkan namun penambahbaikkan hanya perlu kepada undang-undang yang jelas 
dan perubahan minda. Kuasa negeri terhadap tanah kekal tetapi pentadbiran lebih telus dan sama 
(standardised) dengan kewujudan Kanun Tanah Negara. Undang-Undang sedia ada masih belum 
komprehensif tidak setanding perkembangan wakaf begitu yang pesat. Institusi fatwa juga harus 
berperanan membantu kepesatan institusi wakaf dan diberi pengiktirafan sewajarmya seperti 
keputusan Penasihat Syariah terpakai kepada institusi Islam. 

